Yr Wythnos Weddi am Undeb Cristnogol 2022
Gwelsom ei seren ef ar ei chyfodiad
18–25 Ionawr
Cyflwyniad
Mae stori’r Doethion yn ymweld  â’r Teulu Sanctaidd ym Methlehem yn un gyfarwydd iawn i ni. Yn wir, ond yn ddiweddar y bu i ni ddathlu’r Nadolig – Gŵyl yr Ymgnawdoliad a Datguddio Iesu i’r byd. Mae’r Doethion weithiau wedi cael eu gweld fel symbol o’r byd yn ei amrywiaeth – gwahanol grefyddau a diwylliannau – yn dod i addoli’r baban Iesu. Gallai’r stori felly gynrychioli undod popeth a grëwyd, yr undod mae Duw’n ei ddymuno. Mae’r Doethion  yn teithio o wledydd pell, ac yn cynrychioli diwylliannau amrywiol, ac eto maent oll yn teimlo’r un awydd angerddol i weld ac adnabod y brenin newydd-anedig ac yn dod ynghyd i’r cartref bach ym Methlehem mewn gweithred syml o addoliad. Yn hyn gallwn weld delwedd o undod Cristnogol, hynny yw, o wahanol bobloedd Cristnogol sy’n dod ynghyd i gyd-ddarganfod Crist, i’w adnabod ac i’w addoli, gan dystio i’r angen ehangach am undod ac am oresgyn anghyfiawnder.
Ac mae’r testun hwn wedi’i ddewis gan eglwysi’r Dwyrain Canol, rhan o’r byd y bu ei hanes a’i phrofiad hyd heddiw yn llawn gwrthdaro, anghydfod a thrais, a thywyllwch anghyfiawnder a gormes. Ers y Nakba Palesteinaidd (ymadawiad poblogaeth Arabaidd Palesteina yn ystod rhyfel 1948), gwelodd y rhanbarth gyfres o ryfeloedd a chwyldroadau gwaedlyd a thwf eithafiaeth Islamaidd.
Mae stori’r Doethion hefyd yn cynnwys llawer o elfennau tywyll, yn fwyaf arbennig gorchmynion gorthrymus Herod i ladd yr holl fechgyn yng nghyffiniau Bethlehem a oedd yn ddwyflwydd oed neu iau (Mathew 2:16-18). Mae creulondeb y naratifau hyn yn adleisio hanes cythryblus a phresennol terfysglyd y Dwyrain Canol.
Yn y Dwyrain Canol y gwreiddiodd Gair Duw a dwyn ffrwyth: hyd ddeg ar hugain a hyd drigain a hyd ganwaith cymaint. Ac o’r Dwyrain hwnnw yr aeth yr apostolion allan i bregethu’r Efengyl hyd eithaf y ddaear (Actau 1: 8). Rhoes y Dwyrain Canol i’r byd filoedd o dystion Cristnogol a miloedd o ferthyron Cristnogol. Ac eto heddiw, mae bodolaeth y gymuned Gristnogol fach yn y fantol gan fod llawer yn teimlo’r rheidrwydd i chwilio am fywyd mwy diogel a llewyrchus mewn rhannau eraill o’r byd. Fel y goleuni a lewyrchai drwy’r baban Iesu mae goleuni Cristnogaeth y Dwyrain Canol yn dod fwyfwy dan fygythiad yn y dyddiau anodd hyn.
Mae Jerwsalem yn symbol pwerus i Gristnogion oherwydd mai hithau yw dinas tangnefedd lle achubwyd y ddynoliaeth gyfan ac y cynigiwyd iddi ddechrau newydd. Ond heddiw mae heddwch ar goll o’r ddinas. Mae hyd yn oed gweddïo yn Jerwsalem wedi dod dan gyfyngiadau gwleidyddol a milwrol. Mae gwahanol garfannau’n hawlio’r ddinas ac yn diystyru eraill. Jerwsalem oedd dinas y brenhinoedd, yn wir y ddinas y byddai Iesu’n gorymdeithio’n fuddugoliaethus iddi i’w groesawu fel brenin (Luc 19:28-44).
Yn naturiol, disgwyliai’r Doethion ddod o hyd i’r brenin y bu i’r seren gyhoeddi ei eni yn y ddinas frenhinol hon. Fodd bynnag, fel yr adrodda’r hanes, yn hytrach na dathlu bendith genedigaeth y brenin achubol, roedd Jerwsalem i gyd mewn cythrwfl, yn ddigon tebyg i fel y mae heddiw. Heddiw, yn fwy nag erioed, mae angen goleuni nefol ar y Dwyrain Canol i dywys y bobl.
Yn y cyd-destun hwn y mae pobl yn ceisio’r brenin newydd ei eni, brenin tynerwch, tangnefedd a chariad. Ond ble mae’r seren sy’n arwain y ffordd tuag ato? Cenhadaeth yr Eglwys yw gweithredu fel y seren sy’n goleuo’r ffordd at Grist, goleuni’r byd. Trwy air a gweithred gelwir Cristnogion i oleuo’r ffordd fel y caiff Crist, unwaith eto, ei ddatguddio i’r cenhedloedd. Ond mae’r rhaniadau rhyngom yn pylu goleuni’r dystiolaeth Gristnogol ac yn gwneud y llwybr yn aneglur, gan atal eraill rhag dod o hyd i’w ffordd tuag at Grist. I’r gwrthwyneb, fodd bynnag, mae Cristnogion sy’n addoli Crist yn unedig, ac yn agor eu trysorau wrth gyfnewid eu rhoddion, yn dod yn arwydd o’r undod mae Duw yn ei ddymuno ar gyfer ei greadigaeth gyfan.
Mae pandemig byd-eang COVID-19, yr argyfwng economaidd sydd wedi dilyn, methiant strwythurau gwleidyddol, economaidd a chymdeithasol i ddiogelu’r gwannaf a’r mwyaf agored i niwed a’r hiliaeth sy’n andwyo’n cymunedau wedi tanlinellu’r angen byd-eang am oleuni i ddisgleirio yn y tywyllwch. Mae’r seren a lewyrchodd yn y dwyrain, y Dwyrain Canol, ddwy fil o flynyddoedd yn ôl yn parhau i’n galw at y preseb, i’r fan lle ganwyd Crist. Mae’n ein tywys at y lle y mae Ysbryd Duw yn fyw ac yn weithgar.
Ar ôl dod i ŵydd y Gwaredwr a’i addoli ynghyd, mae’r Doethion yn dychwelyd i’w gwledydd ar hyd ffordd wahanol, ar ôl cael eu rhybuddio mewn breuddwyd. Yn yr un modd, rhaid i’r cymundeb a rannwn wrth weddïo gyda’n gilydd ein hysbrydoli i ddychwelyd atom ein hunain, ein heglwysi a’n byd ar hyd ffyrdd newydd. Ond beth mae hyn yn ei olygu’n ymarferol? Mae gwasanaethu’r Efengyl yn y byd sydd ohoni’n gofyn am ymrwymiad i fodau dynol, yn enwedig y tlotaf, y gwannaf a’r rhai sydd wedi’u gwthio i’r cyrion. Mae’n gofyn am dryloywder ac atebolrwydd ar ran yr eglwysi wrth ymdrin â’r byd, ac â’i gilydd. Mae hynny’n golygu bod angen i eglwysi gydweithredu i ymgeleddu’r rhai sy’n dioddef, i groesawu alltudion, i ysgafnhau beichiau’r rhai trwmlwythog ac i adeiladu cymdeithas gyfiawn a gonest. Dyma alwad ar yr eglwysi i gydweithio fel y gall pobl ifanc adeiladu dyfodol da wrth fodd calon Duw, dyfodol lle gall pob bod dynol brofi bywyd, heddwch, cyfiawnder a chariad.


DIWRNOD 1
“Gwelsom ei seren ef ar ei chyfodiad”
(Mt 2:2)
Cyfod ni a thyn ni at dy oleuni perffaith
Darlleniadau
· Salm 139:1-10 - Bydd dy ddeheulaw yn fy nghynnal.
· 2 Timotheus 1:7-10 - Y gras hwn... a amlygwyd yn awr 	drwy ymddangosiad ein Gwaredwr, Crist Iesu.
Myfyrdod
Yn y byd bregus ac ansicr hwn, rydym yn chwilio am oleuni. Rydym yn chwilio am y daioni o fewn ein hunain, ond yn aml rydym yn cael ein llethu gymaint gan ein gwendid fel bod ein gobaith yn pylu. Mae ein hyder yn gorffwys yn Nuw, sydd, yn ei ddoethineb, yn ein galluogi i obeithio am ei drugaredd – ond cawn ein synnu pan ddaw ei drugaredd ar ffurf ddynol: Crist yw’r goleuni yn ein plith! ‘Ysbryd sy’n peri nerth a chariad’ yw rhodd Duw i ni. Nid drwy ddibynnu ar ein nerth a’n gallu ein hunain y cawn ein harwain ar y ffordd i’r goleuni perffaith hwn, ond yn hytrach drwy arweiniad Ysbryd Glân Duw.
Mae goleuni’r seren o’r dwyrain yn treiddio i ddyfnderoedd y tywyllwch sy’n ein gwahanu oddi wrth ein gilydd. Mae’r seren yn parhau i ddisgleirio a newid wyneb hanes. Ar hyd yr oesoedd mae’r byd wedi dod i adnabod trwy fywydau dilynwyr Crist y gobaith sy’n cael ei ysbrydoli gan yr Ysbryd Glân. Ac mae’r Crist Atgyfodedig yn parhau i ddisgleirio, fel llusern i’n harwain ni oll i’r golau perffaith hwn, gan oresgyn y tywyllwch sy’n ein gosod ar wahân. 
Mae’r awydd i oresgyn tywyllwch arwahanrwydd yn ein gorfodi i weddïo a gweithio dros undod Cristnogol.
Gweddi
Greawdwr goleuni,
goleua ein llwybr wrth oleuni Crist, sy’n mynd o’n blaen ac yn ein harwain.
Bydded yntau’n llusern i’n pererindod. 
Goleua ni a thriga ynom ni.
Tywys ni i ganfod preseb yn ein calonnau lle mae goleuni mawr yn parhau i ddisgleirio.
Diolchwn i ti am rodd y Seren honno nad yw’n pylu, Iesu, ein Harglwydd a’n Gwaredwr.
Iachâ ein rhaniadau a thyn ni’n agosach at y Goleuni
fel y gallwn ganfod ein hundod ynddo ef.
Amen.
Pennill Emyn
Peraidd ganodd sêr y bore ar enedigaeth Brenin nef;
doethion a bugeiliaid hwythau deithient i’w addoli ef: 
gwerthfawr drysor, yn y preseb Iesu gaed.
Morgan Rhys (1716-1779)
Cwestiynau
Wrth fyfyrio ynghylch y flwyddyn a aeth heibio:
Byd-eang: Beth allai swyddogaeth yr Eglwys fod wrth gyhoeddi newyddion da’r Efengyl mewn byd lle mae cymaint o anghyfiawnder?
Lleol: Ble ydych chi wedi gweld arwyddion o obaith yn eich cymuned, yn enwedig yn ystod cyfnod o bandemig?
· Personol: Sut ydych chi wedi ceisio’r ‘goleuni’ yng nghanol y tywyllwch?
Ewch a Gwnewch
(gweler www.ctbi.org.uk/goanddo)
Byd-eang: Ewch i wefan Embrace the Middle East (https://embraceme.org/take-action) a gweld pa gamau y gallwch eu cymryd i gydsefyll â Christnogion y Dwyrain Canol
Lleol: Trefnwch wylnos wrth olau cannwyll ar ran eglwysi eich ardal fel gweithred o undod ar gyfer yr wythnos hon. Nid oes raid i’r wylnos fod yn fater o bawb yn dod ynghyd yn un lle ond gallai olygu bod pob eglwys yn annog ei haelodau i osod cannwyll mewn ffenestr ar ddiwrnod ac amser penodol.
Personol: 	Syllwch ar y sêr yr wythnos hon. Edrychwch ar seren lachar ac oedwch mewn gweddi ac addoliad gerbron Creawdwr goleuni. Nid oes raid i chi fynd allan – gallech ymweld â phlanetariwm ar-lein.


DIWRNOD 2
“Ble mae’r hwn a anwyd yn frenin yr Iddewon?”
(Mt 2:2)
Mae arwain yn wylaidd yn dymchwel muriau ac yn adeiladu â chariad
Darlleniadau
Jeremeia 23:1-6 - Bydd yn teyrnasu’n frenin ac yn llywodraethu’n ddoeth.
Philipiaid 2:5-11 - Ni chyfrifodd fod cydraddoldeb â Duw yn beth i ddal gafael ynddo.
Myfyrdod – Arwain yn y ffordd gywir
Mae Jeremeia’n condemnio arweinyddiaeth wael brenhinoedd Israel a achosodd rwygiadau ac a wasgarodd y bobl, arweinyddiaeth a ddinistriodd genhedloedd ac a yrrodd eu dinasyddion i alltudiaeth. I’r gwrthwyneb, mae’r Arglwydd yn addo bugail frenin a fydd ‘yn gwneud barn a chyfiawnder yn y tir’ ac yn casglu’r ddiadell yn un.
Dim ond yng Nghrist yr ydym wedi gweld arweinydd a oedd wir wrth fodd calon Duw. Yn Iesu rydym yn canfod gwas gwylaidd a chariadus nad yw’n ystyried cydraddoldeb â Duw yn beth i ddal gafael ynddo. Daw i wasanaethu, yn hytrach na chael ei wasanaethu, a gelwir ei ddilynwyr i fyw yn yr un modd.
Heddiw, gwelir pobl yn y Dwyrain Canol yn wynebu alltudiaeth wrth i ‘farn a chyfiawnder’ ddod yn rhinweddau prin, nid yn unig yno ond ledled y byd. Fodd bynnag, mae gan arweinwyr, yn y byd ac yn yr Eglwys, gyfrifoldeb i ddwyn pobl ynghyd yn hytrach na’u gwasgaru neu eu rhannu. Po fwyaf y bydd Cristnogion yn efelychu arweinyddiaeth Crist fel gwas, po fwyaf y gellir goresgyn rhaniadau yn y byd a’r Eglwys.  Wrth inni weithio i sicrhau tegwch, cyfiawnder a heddwch i bawb, byddwn yn tystio’n ostyngedig i deyrnasiad y bugail frenin, ac yn denu eraill ato.
Gweddi
Dduw cyfiawn a theg,
cyffeswn ger dy fron ein bod yn aml yn cael ein temtio i ddilyn dulliau’r byd o arwain.
Cynorthwya ni i geisio’n Harglwydd Iesu Grist nid ym mhalasau’r rhai grymus ond yn y preseb tlawd.
Bydded i ni ei efelychu yn ei dynerwch a dod yn weision i’n gilydd mewn ufudd-dod i ti.
Gweddïwn yn enw Crist, yr hwn sydd gyda thi a’r Ysbryd Glân yn teyrnasu’n dragwyddol mewn gogoniant.
Amen.
Pennill / Cerdd
Dyddiau cryfion byd oeddynt,
adeg i’r gwirionedd ymddeol, yn ddiddefnydd bellach 
a mwy o goel i gelwydd,
a chyfiawnder yn gyff gwawd,
yn enw’r eilun euraid
a wnaed o fywydau tawdd.

Ac yna daeth y pla 
a dyddiau’r gwas 
dros bob man, â’i hunaniaeth mewn bathodyn,
mewn cartref gofal a gofal dwys,
a’r deml afradlon hael
â thaclau anadlu.
Cwestiynau
· Byd-eang: Ydych chi wedi gweld yr Eglwys yn dilyn patrwm Iesu o arwain drwy wasanaethu?
· Lleol: Pa arweinydd Cristnogol (lleol neu genedlaethol) sy’n ennyn eich edmygedd am fod â’r gallu i ysbrydoli undod a sêl dros gyfiawnder? Pa rinweddau sy’n ei (g)alluogi i arwain yn effeithiol?
· Personol: Pryd ydych chi wedi cael eich ysbrydoli i arwain wrth geisio cyfiawnder neu weithio tuag at undod?
Ewch a Gwnewch
(gweler www.ctbi.org.uk/goanddo)
Byd-eang: Ystyriwch nifer o enghreifftiau o sefyllfaoedd lle rydych yn gweld arweinyddiaeth dda ar waith. Ceisiwch ganfod beth yw’r egwyddorion arweinyddiaeth sy’n gyffredin i’r enghreifftiau hynny ac ystyriwch ym mha ffyrdd y gellid hybu’r egwyddorion hynny wrth geisio undod.
Lleol: Gwahoddwch arweinydd lleol i gyfarfod o’r eglwysi yn eich ardal er mwyn clywed rhagor am ei (g)waith a’r ffyrdd gorau y gallech chi gynorthwyo a chalonogi’r arweinydd.
Personol: Dysgwch am gylch gofal a chylch dylanwad, neu atgoffwch eich hun amdanynt, ac ystyriwch sut orau y gallech gynnig arweiniad yn bersonol yr wythnos hon i hybu achos undod. (https://www.habitsforwellbeing.com/the-circle-of-concern-and-influence/).


DIWRNOD 3
“A phan glywodd y Brenin Herod hyn, cythruddwyd ef, a Jerwsalem i gyd gydag ef”
(Mt 2:3)
Presenoldeb Crist yn troi’r byd ben i waered
Darlleniadau
Salm 2:1-10 - Pam y mae’r cenhedloedd yn terfysgu…?
2 Thesaloniaid 2:13-3:5 - Ond y mae’r Arglwydd yn ffyddlon, ac fe’ ch cadarnha chwi.
Myfyrdod
Mae dyfodiad Crist yn tarfu ar ffyrdd y byd. Daw mewn gwyleidd-dra, gan gondemnio drygioni’r anghyfiawnder a’r gormes sy’n cyd-fynd â’r uchelgais am bŵer, cyfoeth a statws. Mae Iesu’n galw am newid calonnau a thrawsnewid bywydau, a fydd yn rhyddhau bodau dynol o’r hyn sy’n sarnu eu dynoliaeth. Mae hynny’n tarfu ar y byd sydd ohoni oherwydd bod Iesu’n drysu cynlluniau’r rhai sy’n ceisio ond eu budd eu hunain ac yn esgeuluso lles pawb arall. Ond i’r rhai sy’n gweithio tuag at heddwch ac undod, mae dyfodiad Crist yn rhagflaenu gwawrio gobaith.
Fe’n gwahoddir i ymrwymo i  weithredu’n adeiladol i roi cyfiawnder ar waith, gan gydnabod lle’r ydym wedi crwydro oddi wrth lwybr Duw, llwybr cyfiawnder a heddwch. Yna daw’r ateb i’n gweddi am undod Cristnogol i’r amlwg wrth i eraill gydnabod ynom bresenoldeb Crist yn y byd. Gallwn ddod â goleuni gobaith i’r rhai  sy’n byw yn nhywyllwch aflonyddwch gwleidyddol, tlodi cymdeithasol a chamwahaniaethu strwythurol. Y Newyddion Da yw bod Duw yn ffyddlon, a bob amser yn ein cryfhau a’n hamddiffyn, gan ein hysbrydoli i weithio er lles pobl eraill, yn  enwedig y rhai sy’n dioddef  gormes, casineb, trais a phoen.
Gweddi
Arglwydd, rwyt wedi’n harwain o dywyllwch i obaith yn Iesu.
Una ni mewn ymrwymiad i hyrwyddo teyrnasiad cariad, cyfiawnder a heddwch drwyddot ti,
gan ddod â goleuni i’r rhai sy’n byw yn nhywyllwch anobaith a dadrithiad.
Llewyrcha dy oleuni arnom ac amgylchyna ni â gwres dy gariad.
Cyfod ni atat ti, fel y gall ein bywydau dy ogoneddu di,
Dad, Mab ac Ysbryd Glân.
Amen

Pennill / Cerdd
Yn Nrama’r Geni yn yr ysgol gynt
cafodd y bwli fod yn Herod.
A Herod gwych oedd o.
Dim angen actio.

esu, gofynni i mi
ba ran fydd i minnau
yn yr hen fyd ’ma, dy fyd di, heddiw.
A’r hyn a fynni
yw i mi fynnu
dy ysbrydoliaeth sanctaidd
i fod yn finnau wrth dy fodd.
Cwestiynau
Byd-eang: Ble ydych chi wedi gweld gwerthoedd yr Eglwys yn tarfu ar werthoedd cymdeithas er budd pawb?
Lleol: A yw eich eglwys neu grŵp o eglwysi’n rhy gyfforddus mewn byd anghyfforddus? Sut ellid tarfu ar eich eglwys neu grŵp o eglwysi i weithredu o ddifrif?
Personol: Pryd wnaeth rhywbeth darfu arnoch i wneud y peth iawn?
Ewch a Gwnewch
(gweler www.ctbi.org.uk/goanddo)
Byd-eang: Troes COVID-19 y byd ben i waered gan roi cyfle i ni ddychmygu o’r newydd sut y gallai pethau fod. Darganfyddwch fwy ac ymunwch â’r ymgyrch (https://crackthecrises.org) a sicrhau na wastreffir y cyfle hwn i drawsnewid popeth.
Lleol: Ystyriwch fel eglwysi ynghyd ble mae anghyfiawnder ac allgáu yn digwydd o fewn eich ardal a gweithiwch gydag eraill yn eich cymuned i herio a newid y cyfundrefnau y mae angen eu troi ben i waered.
Personol: Neilltuwch amser heddiw i eistedd yn dawel a dirnad pa anghyfiawnder sy’n tarfu fwyaf ar eich cydwybod. Treuliwch amser yn gweddïo, yn ymchwilio ac yn cynllunio pa ffordd y gallwch weithredu yn ei erbyn, os nad ydych eisoes yn gwneud hynny.


DIWRNOD 4
“A thithau Bethlehem… nid y lleiaf wyt ti o lawer”
(Mt 2:6)
Er mor fach ydym, ac er ein dioddef, nid oes arnom angen dim
Darlleniadau
Micha 5:2-5a, 7-8 - Ohonot ti y daw allan… un i fod yn llywodraethwr yn Israel.
1 Pedr 2: 21-25 - Ond yn awr troesoch at Fugail a Gwarchodwr eich eneidiau.
Luc 12:32-40 - Peidiwch ag ofni, fy mhraidd bychan.
Myfyrdod
Heddiw fe ystyriwn pam mae Duw yn dewis gweithredu mewn lleoedd a thrwy bobl sy’n ymddangos yn ddibwys, a’r hyn mae Duw yn ei wneud gyda hwy. Nid cwestiynau newydd yw’r rhain – mewn gwirionedd hwy yw hoff baradocsau pregethwyr adeg y Nadolig a’r Ystwyll – ac eto maent yn parhau i’n herio. Mae’r proffwyd Micha yn llefaru’n uniongyrchol wrth Fethlehem ac yn rhagweld ei mawredd fel cartref y bugail a fydd yn amddiffyn pobl Dduw. Mae Llythyr Cyntaf Pedr yn dweud wrth bobl sydd eisoes wedi dechrau dod i gydnabod mai Iesu Grist yw’r Meseia mai ef yw’r bugail sy’n dioddef o’i wirfodd er mwyn achub y praidd. Mae Efengyl Luc yn cysuro ‘praidd bychan’ dilynwyr Crist nad oes angen iddynt ofni, gan fod Duw wedi addo’r Deyrnas iddynt.
Rydym yn derbyn y negeseuon cysurlon hyn, a oedd wedi’u bwriadu ar gyfer pobl benodol ar adeg benodol, yng nghyd-destun ein pryderon ni ein hunain a’n dyheu am gysur. Maent yn ein gwahodd i gyfrannu tuag at waith Duw o wyrdroi anghydraddoldeb, trais ac anghyfiawnder, yn hytrach na sefyll o’r neilltu. Maent yn galw arnom i fod yn wleidyddol ymwybodol a bod yn barod yn lleol i wneud ein heglwysi ninnau’n Fethlehemau bach lle caiff Crist ei eni o’r newydd i haelioni a lletygarwch. Fe’n gelwir i gydnabod mai ‘praidd bychan’ ydym, yn ddibwys efallai yng ngolwg y byd, ond gyda gwerth a galwad o fewn dirgelwch mawr iachawdwriaeth.
Gweddi
Fugail da,
mae’r ymraniadau yn dy ‘braidd bychan’ yn tristáu’r Ysbryd Glân.
Maddau i ni ein hymdrechion tila a’n harafwch i gyflawni dy ewyllys.
Rho i ni fugeiliaid doethion wrth fodd dy galon
sy’n cydnabod mai pechod yw ein hymrannu
ac a fydd yn arwain yr eglwysi
mewn cyfiawnder a sancteiddrwydd, tuag at undod ynot ti.
Gofynnwn i ti, Arglwydd, wrando ein gweddi. Amen.

Magnificat
Bob nos Sul yn ’rEglws, ’stalwm,
roeddan ni, fy Nhad a fi, yn canu:
Efe a dynnodd i lawr y cedyrn o’u heisteddfâu
ac a ddyrchafodd y rhai isel radd.
Efe a lanwodd y rhai newynog â phethau da
ac a anfonodd ymaith y rhai goludog mewn eisiau.
Ac wedyn wnes i ddysgu
nad sôn odd hyn am bobol, a bwyd, a phetha, a golud, a dim,
ma symbola oeddan nhw, petha 	ysbrydol, braf,
dysgu bod yn rhy dwp i gymryd Duw ar ei air.
Cwestiynau
Byd-eang: Paratowyd y deunyddiau hyn pan oedd trais unwaith eto’n teyrnasu yn Jerwsalem a Gaza. Beth yw’r ffyrdd gorau i’r gymuned Gristnogol fyd-eang gefnogi’r Cristnogion sy’n rhannu’r tir dadleuol hwnnw i fod yn oleuni yn y tywyllwch yno ac i fod yn bobl sy’n trawsnewid ofn ac yn dangnefeddwyr?
Lleol: Sut allai ein heglwysi lleol ddod yn Fethlehemau bach – lleoedd y gall Crist gael ei eni, ei groesawu a’i anrhydeddu ynddynt?
Personol: Pryd ydych chi wedi gweld y bywyd sydd o Dduw yn tyfu mewn pobl a lleoedd na fu i chi dalu fawr o sylw iddynt o’r blaen?
Ewch a Gwnewch
(gweler www.ctbi.org.uk/goanddo)
Byd-eang: Ewch i wefan Ymddiriedolaeth Amos i ddarganfod mwy ynghylch sut mae sefydlu heddwch ar sail cyfiawnder yn y Dwyrain Canol.
Lleol: Trefnwch fel eglwysi ynghyd i weddïo am heddwch yn y Dwyrain Canol ar y 24ain o bob mis. Gallwch ddefnyddio’r adnoddau hyn gan Gymorth Cristnogol i’ch cynorthwyo gyda’ch gweddïo.
Personol: Cyflwynwch yr ofnau sy’n eich cadw ar wahân i Gristnogion o draddodiadau eraill i’r Bugail Da mewn gweddi. Myfyriwch ar eiriau’r Bugail Da - ‘Peidiwch ag ofni, fy mhraidd bychan.’


DIWRNOD 5
“Dyma’r seren a welsent ar ei chyfodiad yn mynd o’u blaen.”
(Mt 2:9)
Ein tywys gan yr Un Duw
Darlleniadau
Salm 121 - Codaf fy llygaid tua’r mynyddoedd; o ble y daw cymorth i mi?
Mathew 2:7-10 - Dyma’r seren a welsent ar ei chyfodiad yn mynd o’u blaen.
Myfyrdod
Dro ar ôl tro, mae’r Ysgrythurau’n dweud wrthym am y ffordd mae Duw yn cerdded gyda ni. Efallai na fydd y llwybr bob amser yn syth: weithiau cawn ein harwain i gerdded yr un ffordd yn ôl, weithiau i ddychwelyd ar hyd llwybr gwahanol. Ond yn ein holl deithiau drwy fywyd, gallwn fod yn hyderus y bydd Duw, nad yw’n ‘cysgu nac yn huno’, gyda ni  pan  fyddwn  yn llithro neu’n cwympo.
Hyd yn oed yn y tywyllwch mwyaf, mae goleuni Duw gyda ni. Yna fe berffeithir ei bresenoldeb, yn llawnder yr amser, wrth i Dduw anfon ei unig Fab, Iesu Grist. Ef yw’r golau i arwain yr holl genhedloedd, gogoniant Duw yn y byd a ffynhonnell y goleuni a’r bywyd dwyfol.
Nid yw’r ffordd ymlaen tuag at undod â’n gilydd, at undod agosach â Christ, bob amser yn eglur. Yn ein hymdrechion diffuant i adeiladu undod drosom ein hunain mae’n hawdd iawn colli golwg ar y neges sylfaenol hon yn yr Ysgrythur, sef nad yw Duw yn cefnu ar ei bobl hyd yn oed yn eu methiannau a’u rhwygiadau. Dyma neges Duw o obaith i’r holl fyd. Fel mae hanes y Doethion yn ein hatgoffa, mae Duw’n arwain pobl o bob math, wrth oleuni’r seren, i’r fan lle gallant ddarganfod Crist, goleuni’r byd.
Gweddi
Dduw ein Tywysydd,
anfonaist y seren i arwain y Doethion at dy unig Fab.
Llenwa ni â’r hyder dy fod yn cyd-gerdded â ni.
Agor ein llygaid i arweiniad dy Ysbryd, a nertha ein ffydd,
fel y cyffeswn mai Iesu yw’r Arglwydd,
a’i addoli fel y gwnaeth y Doethion ym Methlehem.
Amen.
Pennill o Emyn
Ymlaen af dros wastad a serth ar lwybrau ewyllys fy Nhad,
a llusern ei air rydd im nerth i ddiffodd pob bygwth a brad;
daw yntau ei hun ar y daith i’m cynnal o’i ras di-ben-draw,
a hyd nes cyflawni fy ngwaith fe gydiaf, drwy ffydd, yn ei law.
Siôn Aled
Cwestiynau
Byd-eang: Mae’r gymuned fyd-eang yn parhau i wynebu llawer o heriau. Sut ydym i geisio arweiniad Duw wrth ymateb i’r heriau hynny?
Lleol: Sut mae Duw yn tywys eich cymuned Gristnogol ar hyn o bryd? Ble mae galwad arnoch i weithredu?
Personol: Ystyriwch adeg pan fu i chi deimlo neu sylwi ar arweiniad Duw? Sut brofiad oedd hynny?
Ewch a Gwnewch
(gweler www.ctbi.org.uk/goanddo)
Byd-eang: Dechreuwch drafodaeth, neu parhewch drafodaeth, o fewn eich cymuned Gristnogol ynghylch y ffyrdd rydych yn ymateb i heriau cyfiawnder hinsawdd. Ymunwch fel eglwysi â gweddi a gweithredu byd-eang dros gyfiawnder hinsawdd (https://www.prayandact4climate.org).
Lleol: Trefnwch wasanaeth Sul yr Hinsawdd rhwng eglwysi eich ardal. Ewch i Sul yr Hinsawdd am adnoddau a syniadau.
Personol: Chwiliwch am gymuned i ymuno â hi i’ ch cynorthwyo gyda’ ch gweithredu mewn ymateb i heriau byd-eang. Er enghraifft, os ydych yn hoffi gwaith crefft, gallech droi eich sgiliau’n weithredu mewn cysylltiad â’r craftivist-collective.com.


DIWRNOD 6
“Daethant i’r tŷ a gweld y plentyn gyda Mair ei fam; syrthiasant i lawr a’i addoli.”
(Mt 2:11)
Ynghyd mewn addoliad o gwmpas yr Un Arglwydd
Darlleniadau
Salm 84 - Mor brydferth yw dy breswylfod, O Arglwydd y Lluoedd.
Mt 28:16-20 - A phan welsant ef addolasant ef.
Myfyrdod
Pan gyrhaeddodd y Doethion o’u gwledydd pell i Fethlehem a gweld y plentyn gyda’i fam, eu hymateb oedd ei addoli. Ym mhresenoldeb y datguddiad hwn o Dduw yn ein plith, rhaid oedd iddynt edrych tua’r llawr a phlygu glin. Yn gyffelyb, pan welodd y disgyblion y Crist atgyfodedig ar y mynydd yng Ngalilea, eu hymateb oedd rhyfeddod a phryder, ac eto, ei addoli a wnaethant.
Ydyn ni’n gweld? Ydyn ni’n rhyfeddu? A ydym wirioneddol yn addoli? Sawl gwaith y buom yn ddall i bresenoldeb Duw? Sut allwn ni addoli mewn gwirionedd os nad ydym wir yn gweld gyntaf? Gan mor gul ein gwelediad, yn rhy aml ni chanfyddwn ond dryswch ein hanghytundebau, gan anghofio bod gras achubol Duw ar gyfer pawb, a’n bod yn rhannu’r un Ysbryd sy’n ein tywys tuag at undod. Yn aml yn ein balchder rydym yn dilyn deddfau a thraddodiadau dynol, gan ddiystyru’r cariad y’n gelwir i’w rannu fel un bobl a gyfiawnhawyd drwy waed Crist.
Fel cymunedau sydd wedi eu bywiocáu gan yr Ysbryd Glân, fe’n gelwir i gyd-gerdded tuag at breseb Iesu, gan dalu gwrogaeth iddo fel un bobl. Mae Ysbryd trugaredd yn ein harwain tuag at ein gilydd a dim ond drwy ddilyn y tywysydd hwnnw y byddwn yn gallu ‘addoli mewn ysbryd a gwirionedd’.
Gweddi
Dduw tosturiol,
yn dy drugaredd, symud y cen o’n llygaid
ac arwain ni i edifarhau a’th addoli di.
Yng nghanol ein gofid ac er gwaethaf dyfnder ein pechod,
rho i ni’r gallu i’th garu di â’n holl galon.
Wrth i ni gyd-deithio ag un galon ac un meddwl,
bydded i ni dy ogoneddu di yng 	nghymdeithas yr Ysbryd,
a thystiolaethu i bawb o’n cwmpas.
Amen.
Pennill o Emyn
Dyma gariad fel y moroedd, tosturiaethau fel y lli:
T’wysog bywyd pur yn marw, marw i brynu’n bywyd ni.
Pwy all beidio â chofio amdano? Pwy all beidio â thraethu’i glod?
Dyma gariad nad â’n angof tra bo nefoedd wen yn bod.
Gwilym Hiraethog (1802-1883)
Cwestiynau
Byd-eang: Beth ydych chi’n ei wneud o fewn eich patrwm addoli chithau i weddïo dros yr Eglwys fyd-eang?
Lleol: Wrth addoli fel cymuned Gristnogol leol, beth yw’r rhwystrau sy’n eich wynebu ar lwybr undod llawnach a sut allech chi eu goresgyn?
Personol: A allwch chi gofio adeg pryd roeddech yn gallu ‘addoli mewn ysbryd a gwirionedd?’ Sut brofiad oedd hynny?
Ewch a Gwnewch
(gweler www.ctbi.org.uk/goanddo)
Byd-eang: Defnyddiwch y cylch gweddi eciwmenaidd i weddïo gyda chymunedau yn yr Eglwys fyd-eang.  https://www.oikoumene.org/resources/prayer-cycle 
Lleol: Ffurfiwch bartneriaeth ag eglwysi yn eich ardal i gymryd rhan mewn deialog ysgrythurol er mwyn dysgu gyda chymuned eglwysig rywle arall yn y byd. Ewch i Cyfiawn Air i ddarganfod mwy. https://www.christianaid.org.uk/pray/join-in/just-scripture 
Personol: Ewch ar-lein ac ymunwch i addoli mewn gwasanaeth o eglwys o draddodiad gwahanol. Myfyriwch ar y trysorau mae Duw wedi eu dangos i chi drwy’r profiad gwahanol hwn o gyd-addoli.


DIWRNOD 7
“Ac wedi agor eu trysorau offrymasant iddo anrhegion, aur a thus a myrr”
(Mt 2:11)
Yr ymchwil am undod
Darlleniadau
Hosea 6:1-6 - Oherwydd ffyddlondeb a geisiaf, ac nid aberth.
Mathew 6:19-21 - Oherwydd lle mae dy drysor, yno hefyd y bydd dy galon.
Myfyrdod
Mae’r proffwyd Hosea’n adnabyddus am ei gri am gyfiawnder a chariad uwchlaw defodau a rheolau crefyddol. Fe’n gelwir ninnau i wneud trysor o’n gweithredoedd cariadus a’n gwaith dros gyfiawnder ac i gyflwyno hynny fel ein hoffrwm gerbron y preseb. Gwyddom nad yw Duw yn dymuno cael ein cyfoeth na’n poethoffrymau, ond yn hytrach bod ei rym yntau’n gweithio drwy ein tlodi: ‘Arian ac aur nid oes gennyf…’. Mae’r Arglwydd yn deisyfu’n hytrach ein calonnau cariadus, yn llawn trugaredd, yn wir edifeiriol ac yn eiddgar am newid.
Paratown felly galonnau sy’n llawn cariad yn rhodd. Mae penlinio mewn addoliad yn gofyn am galonnau sy’n edifar am y pechod sy’n ein gwahanu, calonnau sy’n ufudd i’r Un a wasanaethwn. Mae’r ufudd-dod hwnnw’n adfywio, yn iacháu ac yn cyfannu popeth sy’n doredig neu’n glwyfedig o’n mewn, o’n cwmpas ac yn ein plith fel Cristnogion.
Undod yw’r rhodd a gynigir i ni gan Grist. Rydym yn tyfu mewn cymundeb wrth i ni rannu’r grasusau a etifeddodd ein gwahanol draddodiadau, gan gydnabod mai ffynhonnell ein holl roddion yw’r Arglwydd.
Gweddi
O Dduw,
drwy dy broffwydi
rwyt wedi ein galw i wneud yr hyn sy’n iawn,
i garu tosturi,
ac i rodio’n ostyngedig gyda thi.
Yng Nghrist,
rwyt wedi dangos i ni sut beth yw hynny.
Drwy dy Ysbryd Glân
rwyt yn ein galluogi’n barhaus
i glywed dy eiriau,
i ddilyn esiampl Crist,
ac i fyw fel ei ddisgyblion.
Felly, wrth i ni ddyfod at y preseb,
iachâ ein clwyfau,
cyfanna ein rhaniadau
a dal ni ynghyd yn dy gariad.
Amen.
Penillion o Emyn
Ofer y ceisiem ei wên ag anrhegion,
ofer â golud y ddaear yn hael:
gwell ganddo gywir addoliad y galon,
gwell gan yr Iesu yw gweddi y gwael.
Loywaf o’r sêr sydd yn britho’r 	ffurfafen,
gwasgar ein t’wyllwch, a gwawried y dydd:
seren y dwyrain, rhagflaenydd yr heulwen,
dwg ni i’r fan lle mae’r baban ynghudd.
Gan Reginald Heber (1783-1826), 
cyfieithwyd gan William Williams (1806-1877), 
diweddarwyd gan J T Job (1867-1938).
Cwestiynau
Byd-eang: Mae cyfiawnder hinsawdd yn cael ei gydnabod fel mynegiant o gyfiawnder cymdeithasol y gall eglwysi gydweithredu yn ei gylch ar raddfa fyd-eang. Pam mae hynny, yn eich tyb chi?
Lleol: Weithiau fe ddywedir bod Undod Cristnogol yn datblygu’n haws pan fydd eglwysi lleol yn gweithio gyda’i gilydd ar brosiect penodol, yn aml un sy’n cynnwys hybu cyfiawnder cymdeithasol. Sut ydych chi wedi gweld hynny’n digwydd yn eich ardal chi?
Personol: Pa mor bwysig ydych chi’n ystyried yr Eglwys fel man i addoli ac fel man i alw am gyfiawnder cymdeithasol ohoni?
Ewch a Gwnewch
(gweler www.ctbi.org.uk/goanddo)
Byd-eang: Treuliwch amser heddiw’n ymgyrchu dros gyfiawnder byd-eang. Ymwelwch â gwefannau  partner asiantaethau Eglwysi Ynghyd ym Mhrydain ac Iwerddon i gyfrannu tuag at eu gweithredu cyfredol dros gyfiawnder cymdeithasol.
Lleol: Darganfyddwch pa brosiectau yn eich ardal chi sydd angen mwy o     gefnogaeth a gweithiwch gyda’ ch gilydd fel eglwysi i’w cynorthwyo.
Personol: Ystyriwch agwedd ar gyfiawnder cymdeithasol na fuoch yn ymwneud â hi o’r blaen a threuliwch amser yn darganfod mwy o wybodaeth ac yn gweithredu ar y mater.


DIWRNOD 8
“Aethant yn ôl i'w gwlad ar hyd ffordd arall”
(Mt 2:12)
Tu hwnt i lwybrau cyfarwydd ein harwahanrwydd tuag at lwybrau newydd Duw
Darlleniadau
· Salm 16 - Dangosi i mi lwybr bywyd.
· Mathew 11:25-30 - Am iti guddio'r pethau hyn rhag y doethion a'r deallusion, a'u datguddio i rai bychain.
Myfyrdod
Ni wyddom beth oedd ym meddwl y Doethion – a oedd yn arbenigwyr ym meysydd seryddiaeth a daearyddiaeth – pan gawsant eu rhybuddio i ddychwelyd ar hyd ffordd arall. Mae’n ddigon posibl eu bod yn ddryslyd iawn, ond dangosodd yr un goleuni a oedd wedi eu harwain hyd hynny iddynt fod ffordd arall, posibilrwydd arall. Fe’u galwyd i newid cyfeiriad.
Rydym yn aml yn cael ein caethiwo gan ein ffyrdd cyfarwydd o wneud pethau ac o weld y byd. Pan fydd y llwybrau neu’r ‘lonydd’ hynny ar gau, rydym yn pendroni sut mae mynd yn ein blaenau a pharhau â’r daith.
Mae’n rhaid i ni ymddiried y bydd yr Un tragwyddol a roddodd i ni’r golau bob amser yn gallu canfod ffordd ymlaen pan fydd ein ffyrdd a’n llwybrau ninnau wedi’u rhwystro. Mae dechrau o’r newydd bob amser yn bosibl pan fyddwn yn ewyllysgar ac yn agored i waith yr Ysbryd.
Fel eglwysi rydym yn edrych i’r
gorffennol i oleuo’n presennol, ac
yn edrych i’r dyfodol i chwilio am
lwybrau newydd fel y gallwn barhau i
adlewyrchu goleuni’r Efengyl wrth i ni
deithio ar hyd ffordd arall,
gyda’n gilydd.
Gweddi
Dduw graslon,
pan na wyddom am ond un ffordd
ac yn meddwl bod rhaid i ni ddychwelyd at honno,
pan ydym yn meddwl bod rhwystrau ar bob ffordd
ac yn suddo i anobaith,
byddwn bob amser yn dy ganfod di yno,
yn creu llwybr newydd ac annisgwyl o’n blaenau.
Er chwilio drwy’n mapiau heb ganfod unrhyw ffordd ymlaen,
serch hynny byddwn bob amser yn dy ganfod di,
a byddi dithau’n ein tywys ar hyd llwybr rhagorach fyth.
Ymddiriedwn y byddi bob tro’n ein harwain yn ôl atat ti
ac ymlaen mewn undod ynghyd. 
Amen.
Ymateb Myfyriol
A ninnau’n teithio ar lwybrau cyfochrog
neu’n aml i gyfeiriadau gwahanol
mae ‘ffordd arall’ yn ein galw
i ddod yn gyd-bererinion
-	Pobl y Ffordd. the people of The Way
Dilyn yr un cwmpawd a’r un mapiau 
gan ganfod y ffordd a chynllunio’r daith gyda’n gilydd,
ein sachau heb ein llethu
a’n hesgidiau'n crensian y graean,
wrth i ni ailddarganfod llwybrau’n hynafiaid,
gan rodio’n ostyngedig gyda’n gilydd a chyda’n Duw.
Cwestiynau
Byd-eang: Pa ffyrdd eraill o gyd-deithio gallem eu hystyried a fyddai’n ein harwain i ddyfodol gwell?
Lleol: Beth ydym yn ei gymryd yn ganiataol ynghylch patrwm ein gweithgaredd dyddiol? Pa fendithion allai rhywun o draddodiad arall eu profi o’r dull addoli yn eich eglwys chi? Beth dybiwch chi fyddai ymateb rhywun o draddodiad arall i’r addoliad yn eich eglwys?
Personol: Sut mae’n teimlo pan gaiff eich ffyrdd neu eich traddodiadau cyfarwydd eu herio?
Ewch a Gwnewch
(gweler www.ctbi.org.uk/goanddo)
Byd-eang: Dysgwch ynghylch y modd y bu i gymunedau ledled y byd ymuno mewn pererindod ar gyfer cyfiawnder hinsawdd yn 2021. Cynlluniwch fel eglwysi ynghyd i barhau i deithio tuag at ddyfodol gwell ar gyfer y blaned ac ar gyfer pawb ohonom. Gallwch ddysgu mwy yn christianaid.org.uk/campaigns
Lleol: Trefnwch bererindod leol rhwng yr eglwysi yn eich ardal. Er enghraifft, gallech gerdded hyd at bob un o’r adeiladau eglwysig neu ganfod y llwybr pererinion agosaf atoch.
Personol: Teithiwch ar hyd llwybrau cyfarwydd mewn ffordd wahanol, er enghraifft, cerddwch hanner mor gyflym ar eich teithiau heddiw – pa wahaniaethau ydych chi’n sylwi arnynt? Sut ydych chi’n gweld pethau’n wahanol?


Trefn Addoliad
Argymhellir bod Golygfa’r Geni, sy’n darlunio ymweliad y Doethion â’r Teulu Sanctaidd, yn cael ei gosod mewn man amlwg fel ffocws gweledol i’r gwasanaeth.
ⓗ Eglwysi Ynghyd ym Mhrydain ac Iwerddon 
Agoriad
Mae’r clerigion a’r rhai eraill sy’n cymryd rhan yn gorymdeithio i mewn tra cenir emyn addas.. [footnoteRef:1] [1:  Gweler yr adnoddau ychwanegol ar-lein am awgrymiadau.] 

Galwad i Addoli
Arweinydd 1	Yn enw’r Tad a’r Mab a’r Ysbryd Glân.
Cynulleidfa 	Amen.
Arweinydd 1	Frodyr a chwiorydd, rydym yn uno heddiw â chydgredinwyr ledled y byd wrth i ni ddod ynghyd i weddïo dros undod gweladwy’r Eglwys. Rydym yn gwneud hyn gan ddefnyddio adnoddau addoli a baratowyd gan Gyngor Eglwysi’r Dwyrain Canol. Mae ein thema wedi’i hysbrydoli gan ymweliad y Doethion â’r Brenin newydd-anedig, fel y’i disgrifir yn yr Efengyl yn ôl Sant Mathew: ‘Oherwydd gwelsom ei seren ef ar ei chyfodiad, a daethom i’w addoli.’ Gadewch inni edrych tua’r seren a welwyd yn y Dwyrain a chaniatáu iddi ein harwain ni nnau hefyd.
	Deuwn i bresenoldeb Duw gan gydsefyll â’r holl rai sy’n sâl, y rhai sy’n dioddef, y rhai a wthiwyd i’r ymylon, y ffoaduriaid, a’r dadwreiddiedig ger ei fron, gan wybod y gall Duw chwalu ein tywyllwch â’i oleuni. Wrth i ni weddïo heddiw am undod yr Eglwys, bydded i ni oll gyd-gerdded i gyfarfod y Gwaredwr, goleuni’r byd.
Cynulleidfa 	Una ni â’n gilydd wrth i ni ddod i ddatgan dy glod, o Arglwydd 			ein Duw. Amen.
Emyn
Datganaf dy Glod, O Arglwydd fy Nuw.


Gweddïo mewn Mawl a Chyffes
Arweinydd 1 	Gogoneddwn di, O Arglwydd, Creawdwr y nefoedd a’r ddaear, gan i ti osod y goleuadau yn uchder y ffurfafen. Gwahanaist y goleuni oddi wrth y tywyllwch a threfnu arwyddion i nodi adegau cysegredig, a’r dyddiau a’r blynyddoedd. Llenwaist yr wybren â sêr. Mor ardderchog yw dy weithredoedd – mae’r nefoedd yn datgan dy ogoniant a’r ffurfafen yn mynegi gwaith dy ddwylo! 
Cynulleidfa 	Gogoneddwn di, O Arglwydd.
Arweinydd 2 	Molwn di am na wnaethost ein gwrthod, er gwaethaf ein gwrthryfel, ond yn hytrach anfon dy Fab i oleuo ein tywyllwch ac i fod i ni’n oleuni ac yn iachawdwriaeth. Ynddo ef oedd bywyd a’r bywyd hwnnw oedd goleuni’r holl ddynoliaeth. Ac mae’r goleuni’n llewyrchu yn y tywyllwch.
Cynulleidfa 	Molwn di, O Arglwydd.
Arweinydd 1 	Addolwn di, O Arglwydd, oherwydd rwyt ti gyda ni yn anhrefn ein bywydau drwy nerth dy Ysbryd Glân. Rwyt yn llusern i’n llwybrau ac yn rhoddi i ni ddoethineb a ffydd mewn byd o anwiredd ac amheuon.
Cynulleidfa 	Addolwn di, O Arglwydd.
Arweinydd 2 	Diolchwn i ti, O Arglwydd, am i ti ein hanfon i’r byd I fod yn dystion i’r goleuni hwnnw yn ein hamrywiol eglwysi a’n gwahanol ddiwylliannau ac i gyhoeddi’r Newyddion Da am Iesu, yr unig wir Frenin, gan gynnig ein hunain iddo.
Cynulleidfa 	Diolchwn i ti, O Arglwydd.
Arweinydd 1 	Bydded i’r holl bobloedd ymgrymu ger dy fron a’th addoli. darkness, but you have Yn aml bu’n well gennym y tywyllwch, ond rhoddaist i ni oleuni. Gan hynny, deuwn atat gan gyffesu ein pechodau a dweud:	
Cynulleidfa 	Cyffeswn ger dy fron i ni grwydro oddi ar dy lwybrau.
			Rydym wedi anharddu dy greadigaeth drwy ein trachwant.
	Rydym wedi llygru ac wedi gwenwyno’r awyr, y tir a’r dyfroedd, gan ddistrywio cynefinoedd a rhywogaethau.
Arweinydd 1 	Arglwydd, trugarha.
Cynulleidfa 	Crist, trugarha. (Neu gellir canu Kyrie addas.)
Cynulleidfa 	Rydym wedi ymdrin yn hunanol â’n brodyr a’n chwiorydd.
	Rydym wedi caniatáu i’n hanghenion a’n dymuniadau
	ninnau fynd yn drech na’n hymrwymiad i gynnal
	cyfiawnder. Rydym wedi adeiladu muriau rhyngom ac wedi
	plannu hadau diffyg ymddiriedaeth.
Arweinydd 1 	Arglwydd, trugarha.
Cynulleidfa 	Crist, trugarha.
Cynulleidfa 	Rydym wedi gwahanu pobl ar linellau ethnig a diwylliannol, gan 		gamwahaniaethu yn lle dathlu ein gwahaniaethau. Rydym wedi 		rhyfela, gan fynnu bob tro bod Iesu ar ein hochr ni.
Arweinydd 1 	Arglwydd, trugarha.
Cynulleidfa 	Crist, trugarha.
Cynulleidfa 	Maddau’r holl feddyliau a’r gweithredoedd hyn, O Arglwydd, 			wrth i ni ddod mewn edifeirwch ger dy fron.
Arweinydd 1 	Arglwydd, trugarha.
Cynulleidfa 	Crist, trugarha.
Arweinydd 2 	Hollalluog Dduw, Tad ein Harglwydd Iesu Grist, y bu i ti
ei anfon yng nghyflawnder yr amser i achub yr holl bobl,
deisyfwn arnat i drugarhau wrthym, i faddau i ni ein pechodau
ac i’n trawsnewid i’w ddelw ogoneddus ef fel y gallwn
ddisgleirio fel llusern gobaith yn ein byd trallodus.
Arweinydd 1 	Arglwydd, trugarha.
Cynulleidfa 	Crist, trugarha.
Arweinydd 2 	Mae Duw Hollalluog yn gwrando ein gweddïau, yn trugarhau 			wrthym ac yn maddau ein pechodau.
Cynulleidfa 	Diolch a fo i Dduw, yr hwn a folwn â’n holl leisiau.


Corgan
Y Trisagion[footnoteRef:2] [2:  Awgrymir sawl fesiwn o’r traddodiadau Dwyreiniol ac Orientalaidd yn yr Atodiad i’r fersiwn rhyngwladol (tudalen 20) – gweler y wefan.] 

Sanctaidd Dduw!
Sanctaidd, Nerthol!
Sanctaidd, Anfeidrol, rho i ni dy ras!
Salm 8 (yn ymatebol)
Arweinydd 3		O Arglwydd, ein Iôr, mor ardderchog yw dy enw ar yr
holl ddaear!
		Gosodaist dy ogoniant uwch y nefoedd.
Cynulleidfa 	Codaist amddiffyn rhag dy elynion, o enau babanod a phlant sugno, 
a thawelu’r gelyn a’r dialydd.
Arweinydd 3		Pan edrychaf ar y nefoedd, gwaith dy fysedd, y lloer a’r sêr,
a roddaist yn eu lle,
Cynulleidfa 	beth yw meidrolyn, iti ei gofio, a’r teulu dynol,
iti ofalu amdano?
Arweinydd 3		Eto gwnaethost ef ychydig islaw duw a’i goroni â gogoniant
ac anrhydedd.
Cynulleidfa 	Rhoist iddo awdurdod ar waith dy ddwylo, a gosod popeth dan ei draed:
Arweinydd 3		Defaid ac ychen i gyd, yr anifeiliaid gwylltion hefyd, adar y nefoedd, a physgod y môr, a phopeth sy’n tramwyo llwybrau’r dyfroedd.
Cynulleidfa 		O Arglwydd, ein Iôr, mor ardderchog yw dy enw ar yr holl ddaear!
Corgan
Tui Amoris Ignem[footnoteRef:3] [3:  Corgan o Taizé. Gellir canfod fersiwn mewn Arabeg yn yr adnoddau ychwanegol ar-lein.] 

Y Darlleniad Cyntaf
Eseia 9:2-7
Corgan
Cân Goleuni[footnoteRef:4] (Sant Effrem) [4:  Gellir canfod cyfieithiad Saesneg a dolen at recordiad yn yr adnoddau ychwanegol ar-lein.] 

Yr Ail Ddarlleniad
Effesiaid 5:8-14

Banllef yr Efengyl
(ar gân)
Darlleniad o’r Efengylau
Mathew 2:1-12
Pregeth
(Ennyd o dawelwch neu emyn)
Credo Nicea
(yn ôl traddodiad Eglwysi’r Dwyrain)
Cynulleidfa 	Credwn yn un Duw,
Y Tad, yr Hollalluog,
gwneuthurwr nef a daear,
a phob peth gweledig ac anweledig.
Credwn yn un Arglwydd Iesu Grist,
unig Fab Duw,
a genhedlwyd gan y Tad cyn yr holl oesoedd,
Duw o Dduw, Llewyrch o Lewyrch,
gwir Dduw o wir Dduw,
wedi ei genhedlu, nid wedi ei wneuthur,
yn un hanfod â’r Tad,
a thrwyddo ef y gwnaed pob peth,
yr hwn er ein mwyn ni ac er ein hiachawdwriaeth
a ddisgynnodd o’r nefoedd,
ac a wnaed yn gnawd trwy’r Ysbryd Glân
a’r Fair Forwyn,
ac a wnaethpwyd yn ddyn,
ac a groeshoeliwyd hefyd drosom dan Pontius Pilat.
Dioddefodd angau ac fe’i claddwyd.
Atgyfododd y trydydd dydd yn ôl yr Ysgrythurau,
ac esgynnodd i’r nef,
ac y mae’n eistedd ar ddeheulaw’r Tad.
A daw drachefn mewn gogoniant
i farnu’r byw a’r meirw:
ac ar ei deyrnas ni bydd diwedd.
Credwn yn yr Ysbryd Glân,
yr Arglwydd, rhoddwr bywyd,
sy’n deillio o’r Tad,
yr hwn gyda’r Tad a’r Mab
a gydaddolir ac a gydogoneddir,
ac a lefarodd trwy’r proffwydi.
Credwn yn un Eglwys lân gatholig ac apostolig.
Cydnabyddwn un Bedydd er maddeuant pechodau.
A disgwyliwn am atgyfodiad y meirw,
		a bywyd y byd sydd i ddyfod. Amen.
Rhannu Goleuni Crist
Gosodir darn o frethyn glas tywyll i gynrhychioli wybren y nos, gyda seren fawr arno. Rhoir sêr papur i’r addolwyr ac fe’u gwahoddir i ddod ymlaen ac ychwanegu eu sêr at y darn o frethyn.
Arweinydd 1	Arweiniwyd y Doethion at Grist gan seren. Heddiw mae’r seren honno’n arwyddo presenoldeb Crist, a ddatguddiwyd i ni ac y mae ei oleuni’n llewyrchu arnom. Fel y bu i’r Doethion ddilyn y seren i Fethlehem, deuwn ynghyd o dan y seren hon 	heddiw, gan ychwanegu ein sêr ein hunain at yr wybren, gan gyflwyno ynghyd ein doniau ninnau a’n gweddïau am undod gweladwy’r Eglwys. Wrth i ni deithio tuag at y nod hwnnw, bydded i’n bywydau ynghyd fod yn dystiolaeth loyw sy’n 	arwain eraill i ddod i adnabod Crist.
Ymbiliau
Arweinydd 2	Mewn ffydd a hyder, deuwn mewn gweddi gerbron Duw,
y Tad, y Mab a’r Ysbryd Glân:
Arweinydd 3	Daeth y Doethion o’r Dwyrain i addoli Iesu ac i gyflwyno
rhoddion arbennig o’u diwylliannau a’u gwledydd.
Gweddïwn heddiw dros yr holl gymunedau Cristnogol ledled y
byd yn eu hamrywiol ddulliau addoli a’u traddodiadau:
Arglwydd, gofynnwn i ti warchod y trysorau hynny,
yn enwedig mewn rhannau o’r byd lle mae trais a 
gormes yn bygwth presenoldeb a pharhad yr Eglwys.
Cynulleidfa 	Arglwydd, clyw ein gweddi. (Ar lafar neu ar gân)
Arweinydd 2	Gwelodd blynyddoedd cynnar bywyd yr Arglwydd drais a lladdfeydd dan orchymyn y gormeswr Herod.
Gweddïwn dros blant sy’n byw mewn rhannau o’r byd lle mae trais yn teyrnasu a lle mae ei effeithiau’n amlwg:
Cryfha, O Arglwydd, rwymau undod a chariad rhwng ein
heglwysi a chynorthwya ni i gydweithio ac i dystio ynghyd i’th
Enw sanctaidd. Ysbrydola ni i weithio’n ddi-baid i amddiffyn
y rhai sydd dan ormes ac i gynnwys y rhai a wthiwyd i’r
ymylon. Ysgoga ni i sefyll ynghyd yn wyneb gorthrwm a
llywodraethau gormesol wrth i ni geisio dy Deyrnas yn
ein plith.
Cynulleidfa 	Arglwydd, clyw ein gweddi.
Arweinydd 3	Yn dilyn ymweliad y Doethion, bu raid i’r Teulu Sanctaidd fudo drwy’r anialwch a dod yn ffoaduriaid yn yr Aifft.
Gweddïwn dros yr holl ffoaduriaid a’r rhai sydd wedi’u dadwreiddio yn y byd hwn:
Rho i ni’r adnoddau, Arglwydd, i gynnig lletygarwch i’r rhai a yrrwyd o’u cartrefi a phlanna ynom ysbryd croesawu’r rhai sy’n ceisio hafan ddiogel.
Cynulleidfa 	Arglwydd, clyw ein gweddi.
Arweinydd 2	Roedd geni Iesu’n newyddion da i bawb, gan ddod â phobl o wahanol genhedloedd a chrefyddau ynghyd i addoli’r plentyn sanctaidd.
Gweddïwn ynghylch ein hymdrechion i geisio cytgord a 	deialog gyda chrefyddau eraill:
Arglwydd, rho i ni’r gwyleidd-dra a’r amynedd i gyd-gerdded gyda pharch ag eraill ar eu taith.
Cynulleidfa 	Arglwydd, clyw ein gweddi.
Arweinydd 3	Dychwelodd y Doethion adref ar hyd ffordd arall.
Gweddïwn dros ein heglwysi yn y byd cyfnewidiol hwn:
Arglwydd, cynorthwya ni i ganfod ffyrdd newydd a chreadigol i’th ddilyn di ac i dystio i ti fel y bydd i’r byd gredu.
Cynulleidfa 	Arglwydd, clyw ein gweddi.
Arweinydd 2	Pan welodd y Doethion y plentyn sanctaidd, roeddent yn llawen dros ben. 
Dad Nefol, cadw ein llygaid arno ef fel na fyddwn yn colli’n ffordd. Una ni yn yr Arglwydd Iesu, y ffordd, y gwirionedd a’r bywyd, yr hwn a’n dysgodd i weddïo gan ddweud:
Cynulleidfa 	Ein Tad yr hwn wyt yn y nefoedd…
Emyn
Anfon Allan a Bendithio[footnoteRef:5] [5:  Seiliedig ar Effesiaid 5 a 6.] 

Arweinydd 1	Ewch a byddwch fyw fel plant y goleuni.
Cynulleidfa 	Oherwydd canfyddir ffrwyth y goleuni ym mhopeth sy’n dda, yn gyfiawn ac yn wir.
Arweinydd 1	Na fydded i chi unrhyw ran yng ngweithredoedd diffrwyth y tywyllwch.
Cynulleidfa 	Deffrown o’n cwsg a bydd Crist yn llewyrchu arnom.
Arweinydd 1	Bydded tangnefedd i’r holl gymuned, a chariad ynghyd â ffydd oddi wrth Dduw Dad a’r Arglwydd Iesu Grist. Gras fyddo gyda phawb sy’n caru’r Arglwydd Iesu Grist â chariad anfarwol.
Cynulleidfa 	Amen. Diolch a fo i Dduw.

Emyn i Gloi

